Тәүге адым – нык адым яки яшь укытучы көндәлегеннән өзек...

Фаягөл ТАЛИПОВА,
Мамадыш районы Олыяз лицееның инглиз теле укытучысы
Мин тагын мәктәп бусагасын атлап кердем. Шундый дулкынландыргыч, бер үк вакытта шатлыклы мизгел. Тик бүген чәчәк бәйләмнәрен мин түгел, ә миңа бирәләр. Әйе, мин укытучы, һәм миңа бары 22 яшь!

Яшь укытучы мәктәпкә хыял тулы «букча» белән  килә дисәм дә ялгыш булмас. Ләкин чирек үткәнче бу хыял капчыгында бары бер теләк кала: ничек тә түзәргә кирәк! Әйе, хәзер заманага карап укытучыга да таләпләр арта. Кызганыч, еш кына кәгазь дөньясына күмелеп укытучы (шул исәптән  яшь укытучы да!) укучыларның эчке дөньясын өйрәнергә вакыт тапмый. Һәм, минемчә, шушы коточкыч фактор яшь укытучыларны мәктәптән куркыта да. Тәҗрибәсез, яшь укытучы «кәгазь сынаулары»на әзер булмаса, мәктәп аңа кара урман булып күренәчәге ачык. Ә йөрәк бертуктаусыз балалар укытырга ашкынса, нишләргә?

Сүзсез, югары уку йорты тәмамлаган яшь укытучыларның күбесе шәһәрдә калырга тели. Алар фикеренчә, шәһәр мәктәбе – ул мөмкинлекләр ачкычы. Әмма хәзерге авыл мәктәпләре шартларында да югары күрсәткечләргә ирешеп була. Шәхсән, мин белем бирә торган мәктәп Мамадыш районы Олыяз авылында урнашкан. Лицейда яшь укытучы өчен барлык шартлар да тудырылган: интерактив такталар, яңа әсбаплар, заманча технологияләр – болар барысы да яшь укытучыга ярдәм итә. Ярдәм итү дигәннән, яшь укытучы янәшәсендә үрнәк булырдай остазлар булса, аның һөнәри тормышы тагын да бай булачак. Үземә килгәндә, мин – ул яктан бик бәхетле кеше. Урта мәктәптә (Мамадыш районы Көек-Ерыкса урта мәктәбе) белем алганда ук минем янымда искиткеч укытучылар булды: сыйныф җитәкчем Равия Нәҗип кызы, татар теле һәм әдәбияты укытучысы Рәим Гобәй улы, рус теле һәм әдәбияты укытучысы Равилә Әхкәм кызы, тарих укытучысы Алмаз Гыйльман улы, чит телләр укытучысы Элмира Ирнус кызы һ.б. – алар хәзер дә минем һөнәри тормышымда якты маяк булып юл күрсәтүчеләр. Ә һөнәри тормышымда миңа Олыяз лицее директоры Рәсүл Әхәт улы, рус теле һәм әдәбияты укытучысы Әлфия Таһирҗан кызы, татар теле һәм әдәбияты укытучысы Әлфия Мансур кызы, педагог-оештыручы Илсөяр Шакирҗан кызы, инглиз теле укытучысы Гөлназ Нургали кызы терәк булдылар. 

Шунысын ассызыкларга кирәк: яшь укытучыга мәктәп шартларында эшләү өчен дәүләт тә зур игътибар бирә. Мисал итеп, яшь укытучылар өчен булдырылган «Безнең яңа укытучы» дигән грантны гына алыйк. Әлеге грант яшь укытучыга мораль яктан гына түгел, ә матди яктан да бик булыша. Бу грантны откан яшь укытучыга кабинет җиһазлары һәм хезмәт хакына өстәмә акча бирелә. Минем уйлавымча, мәктәптә укытучы буларак эшләү – зур җаваплылык ул. Укучыларның күңеленә белем орлыклары салу сабырлык, тырышлык һәм аннан соң гына сәләт сорый. Укытучының сәләте көчле булып, үз өстендә эшләү дәрәҗәсе түбән була икән, ул олуг уңышлар яулый алмас, минемчә. 

Инглиз теле укытучысы булу тормышымның хыялы дип анык итеп әйтмәс идем. Мин урта мәктәптә укыганда чит телләр белән кызыксындым, әмма М.Маликова һәм Г.Әпсәләмов әсәрләрен укып, мин шәфкать туташы булырга теләдем. Тик язмыш уены, әллә бүләге булдымы мин Чаллы дәүләт педагогия институтына укырга кердем. Андагы укытучылар мине бу һөнәрнең серләренә төшендерделәр. Аларга рәхмәтем чиксез минем, чөнки нәкъ менә алар мине шәхес буларак үстерделәр. 

Язмамның ахырында мин яшь укытучыларга берничә киңәш бирер идем:

беренчесе, авыр вакытларда үз-үзеңне кулга алып укытучы һөнәренең уңай якларын искә төшерергә (7 сәгатьлек эш көне, кызыклы балалар дөньясы, җәйге ял вакыты һ.б.);

икенчесе, үз өстеңдә даими эшләргә кирәк. Яшь укытучы гел бер урында торса, ул эшендә югары дәрәҗәгә ирешә алмаячак. Чөнки укытучының төп күрсәткече: аның шәхси һәм шәкертләренең уңышлары;
өченчесе, беркайчан да үкенмәскә! Укытучы һөнәрендә төрле чаклар була, иң мөһиме күңел төшенкелегенә бирелмичә, киләчәккә яңа максатлар куеп алга атларга!

